
Građevinske konstrukcije su nastavni predmet koji učenicima pruža osnovna teorijska znanja o građevinskoj 
tehnici, elementima građevinskih konstrukcija i konstruktivnim dijelovima zgrada.  

Kroz nastavu se razvijaju tehnička pismenost, kritičko razmišljanje, radna etika, preciznost i odgovornost. 
Učenici se osposobljavaju za učinkovitu komunikaciju, planiranje i izvođenje građevinskih projekata, što 
doprinosi njihovoj profesionalnoj spremnosti i prilagodljivosti tržištu rada.  

Ovaj nastavni predmet omogućava razvoj ključnih tehničkih i stručnih kompetencija potrebnih za rad u 
građevinskom sektoru. Učenici razvijaju vještine izvođenja građevinskih radova, poznavanja materijala, 
razumijevanja konstruktivnih principa i tumačenja građevinskih nacrta.  

Nastavni predmet doprinosi razvoju kompetentnih stručnjaka spremnih za praktičnu primjenu znanja u 
građevinarstvu. Učenici usvajaju principe sigurnosti na radu, efikasnog korištenja resursa i ekološki 
odgovornog građenja, što je u skladu s modernim obrazovnim ciljevima. 

Pored tehničkih znanja, učenici razvijaju i poduzetničke kompetencije, sposobnost analize građevinskih 
procesa, timski rad te donošenje objektivnih odluka na temelju struke. Također, stiču vještine digitalne 
pismenosti kroz rad sa softverima za projektovanje. 

Građevinske konstrukcije su povezane s predmetima kao što su Građevinski materijali, Matematika u struci, 
Tehničko crtanje, Poduzetništvo, Tehnologija zanimanja za zidar, fasader, izolater, Organizacija građenja  i 
Historija, što omogućava integrisano učenje i bolju primjenu stečenog znanja. 

Nastavni proces obuhvata teorijske i praktične aktivnosti. Osim nastave u učionicama, planirane su posjete i 
gradilištu, gdje učenici primjenjuju stečeno znanje. Digitalne tehnologije, softveri za projektovanje, igraju 
ključnu ulogu u modernom pristupu podučavanju. Naglasak je na učenju kroz praktično iskustvo, rješavanju 
problema te razvoju samostalnosti i odgovornosti. 

Nastavni predmet pripada tehničkom i stručnom odgojno-obrazovnom području, s posebnim naglaskom na 

građevinsku struku. Nastavni predmet Građevinske konstrukcije podučava se u srednjim stručnim školama 

koje obrazuju učenike za zanimanja u građevinskom sektoru. Nastavni predmet se izučava u drugom i trećem 

razredu srednje stručne škole. 

U podučavanju nastavnog predmeta Građevinske konstrukcije potrebno je težiti ostvarivanju sljedećih ciljeva: 

 Razumijevanje uloge građevinske konstrukcije u stabilnosti i trajnosti objekata. 

 Razvijanje vještina analize i upoređivanja tradicionalnih i savremenih građevinskih materijala, te 

njihovog pravilnog izbora u izgradnji objekta. 

 Razvijanje sposobnosti interpretacije različitih konstruktivnih sistema i njihovog uticaja na 

funkcionalnost objekta. 

 Razumijevanje osnovnih principa projektovanja i izvođenja nosivih i nenosivih elemenata konstrukcije. 

 Razvijanje sposobnosti grafičkog prikazivanja i tehničkog dokumentovanja građevinskih konstrukcija. 

 Razvijanje svijesti o primjeni savremenih tehnologija i ekološki održivih rješenja u građevinskoj 

konstrukciji. 

OBLAST A: Analiza, planiranje i organizacija  rada  

OBLAST B: Operativni poslovi 

OBLAST C: Osiguranje kvaliteta 

OBLAST D: Zaštita zdravlja i životne okoline 

OBLAST A: Analiza, planiranje i organizacija  rada  

U oblasti Analiza, planiranje i organizacija rada kod učenika se razvija razumijevanje osnovnih pojmova 

i značaja građevinskih konstrukcija u izgradnji objekata. Ova oblast obuhvata teorijska i praktična 

znanja iz čitanja građevinskih planova, analize građevinskih objekata, konstruktivnih sistema i njihovih 

elemenata, organizacije prostora zgrade te planiranja i izvođenja građevinskih radova. 

Analizirajući građevinske objekte, učenici razvijaju sposobnost prepoznavanja i razlikovanja njihovih 

specifičnih konstruktivnih karakteristika. Učenici proučavaju različite konstruktivne sisteme, uključujući 

masivne, prostorno-površinske, skeletne, montažne i polumontažne te analizirajući njihove prednosti 

i ograničenja u građevinskoj proizvodnji. 

Razumijevanje funkcije konstruktivnih elemenata i razlikovanje nosivih od nenosivih dijelova objekta 

omogućava učenicima lakšu identifikaciju elemenata u projektnoj dokumentaciji i na gradilištu. 

Proučavanjem organizacije prostora zgrade, učenici stiču znanja o funkcionalnom rasporedu prostorija 

i faktorima koji utiču na njihovu organizaciju. 

 

OBLAST B: Operativni poslovi 

 
Oblast Operativnih poslova u okviru nastavnog predmeta Građevinske konstrukcije obuhvata 

tehničke radove na objektu, uključujući izvođenje temelja, zidanje, postavljanje stubova, vertikalnih 

i horizontalnih serklaža, međuspratnih konstrukcija, stepeništa, krovnih konstrukcija, hidroizolacija i 

završnih radova. 

Izvođenje građevinskih radova podrazumijeva upotrebu različitih građevinskih materijala, uključujući 

kamen, opeku, opekarske blokove, drvo, beton, čelik i različite vrste izolacija. Učenici istražuju 

osobine materijala, njihovu otpornost na vlagu, temperaturu i hemijske supstance, kao i uticaj okoliša 

na njihovu dugotrajnost. Poseban fokus stavlja se na fizičko-mehaničke karakteristike materijala, 

poput čvrstoće, tvrdoće, otpornosti na habanje, elastičnosti i trajnosti, te njihovu primjenu u 

građevinskim procesima. 

Analizom ovih osobina učenici razvijaju sposobnost pravilnog izbora materijala u skladu s projektnom 

dokumentacijom, što doprinosi kvalitetnoj i efikasnoj gradnji. Kroz timski rad i praktične zadatke, 

učenici se osposobljavaju za izvođenje operativnih poslova u skladu s tehničkim standardima i 

zahtjevima savremene gradnje. 

PK3 – Oblasna struktura predmetnog 
kurikuluma 

OBLAST C: Osiguranje kvalitete 

Osiguranje kvaliteta u građevinskim konstrukcijama ključni je aspekt građevinske struke, 

osiguravajući sigurnost, dugotrajnost i funkcionalnost objekata. Kvalitet u građevinarstvu 

podrazumijeva pravilnu primjenu materijala, precizno izvođenje radova, poštivanje građevinskih 

standarda i propisa, te kontrolu svih faza izgradnje. 

Proces osiguranja kvaliteta počinje još u fazi analize, planiranja i organizacije rada. Pravilnim 

odabirom konstruktivnog sistema i elemenata osigurava se stabilnost objekta, dok se detaljnom 

analizom građevinskih materijala vrši njihova selekcija prema otpornosti na vlagu, temperature i 

mehanička opterećenja. Kroz teorijska i praktična znanja, učenici se upoznaju s važnošću tehničke 

dokumentacije, koja omogućava precizno izvođenje svih građevinskih radova u skladu s projektom. 

Hidroizolacija, kao ključni segment građevinske konstrukcije, zahtijeva posebnu pažnju kako bi se 

spriječio prodor vode i povećala trajnost objekta. Osiguranje kvaliteta u ovom segmentu obuhvata 

pravilnu selekciju materijala, profesionalnu ugradnju i testiranje izvedenih hidroizolacionih slojeva. 

 

OBLAST D: Zaštita zdravlja i životne okoline 
 
Zaštita zdravlja i životne okoline u građevinarstvu predstavlja bitan segment u procesu planiranja, 

projektiranja i izvođenja građevinskih radova. Pravilan odabir građevinskih materijala, kontrolirana 

organizacija gradilišta i primjena ekološki održivih tehnika izgradnje doprinose sigurnosti radnika, 

trajnosti objekta i smanjenju negativnog uticaja na okolinu. 

Tradicionalni i savremeni građevinski materijali analiziraju se u kontekstu njihove ekološke 

prihvatljivosti, otpornosti na vlagu, temperaturne promjene i hemijskih uticaja. Učenici se upoznaju 

s praksama korištenja recikliranih i prirodnih materijala, čime se smanjuje količina građevinskog 

otpada i poboljšava energetska efikasnost objekata. 

Hidroizolacija i drenažni sistemi, ne samo da štite objekat od vlage, već i sprječavaju negativne 

posljedice po zdravlje korisnika objekta, poput pojave plijesni i povećane vlažnosti zraka. 

Pored zaštite zdravlja ljudi, građevinarstvo igra ključnu ulogu u očuvanju prirodne sredine. Primjena 

održivih konstruktivnih rješenja, efikasnih termoizolacionih sistema i ekološki prihvatljivih 

građevinskih procesa smanjuje potrošnju energije i emisiju štetnih gasova. Učenici se upoznaju s 

konceptima zelene gradnje, energetske efikasnosti i upravljanja građevinskim otpadom, čime se 

podstiče svijest o dugoročnim ekološkim izazovima u građevinskoj industriji. 

Razvijanjem svijesti o zaštiti zdravlja i okoline učenici se pripremaju za profesionalni rad u 

građevinskoj struci, razumijevajući važnost integracije sigurnosnih i ekoloških standarda u svim 

fazama građevinskog procesa. 

A.I 
ANALIZA, PLANIRANJE I ORGANIZACIJA  RADA  
Ishodi učenja 
A.I.1. Analizira 
konstruktivne sisteme i 
elemente objekta kroz 
upoređivanje materijala, 
načine izrade i grafičku 
prezentaciju. 
 
 
 
 
 
 
 

Indikatori 
A.I.1.1. Objašnjava položaj i karakteristike nosivih i nenosivih elemenata 
              u objektu.  
A.I.1.2. Razlikuje konstruktivne sisteme u objektu. 
A.I.1.3. Crta nosive, nenosive elemente i konstruktivne sisteme. 
A.I.1.4. Upoređuje građevinske materijale. 
A.I.1.5. Razlikuje načine izrade i karakteristike zidova tradicionalnih i  
             savremenih materijala. 
A.I.1.6. Crta zid od tradicionalnog i savremenom materijala. 
A.I.1.7. Objašnjava načine izrade i karakteristike zidnih otvora. 
A.I.1.8. Crta otvore u zidovima. 
A.I.1.9. Navodi načine izrade i karakteristike dimnjaka i ventilacionih 
              kanala. 
A.I.1.10. Crta dimnjake i ventilacione kanale. 

KLJUČNI SADRŽAJI 

Stub; greda; konzola; ploča; zatega; luk; konstruktivni sistemi: skeletni, masivni/površinski, kombinovani, 
posebne konstrukcije; kamen; drvo; opeka; beton; armirani beton; čelik; napregnuti beton; nosivi i nenosivi 
elementi; zidovi: tradicionalni materijali; zid od bloka; zid od opeke; zid od kamena; savremeni materijali; 
zid od Ytong blokova; durisol; betonski blokovi; armirano-betonski zidovi; zidni otvori; prozori; vrata; 
dimnjaci; ventilacioni kanali. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 
 
U oblasti Analiza, planiranje i organizacija rada kod učenika je neophodno organizirati aktivnosti koje će 
omogućiti učenicima da razviju razumijevanje osnovnih pojmova i značaja građevinskih konstrukcija u 
izgradnji objekata.  
Ova oblast obuhvata teorijska i praktična znanja iz čitanja građevinskih planova, analize građevinskih 
objekata, konstruktivnih sistema i njihovih elemenata, organizacije prostora zgrade te planiranja i izvođenja 
građevinskih radova. Nastavnici bi trebali demonstrirati konkretne primjere građevinskih materijala koji se 
ugrađuju u konstruktivne sisteme i elemente objekta kako bi učenici mogli bolje razumjeli i vizualizirali radne 
procese te kako se planira izbor konstruktivnog sistema u zavisnosti od namjene objekta. Učenici upoređuju 
tradicionalne i savremene materijale i način njihove upotrebe. 
Razumijevanje funkcije nosivih elemenata i razlikovanje primarnih i sekundarnih konstrukcija omogućava 
učenicima lakšu identifikaciju ključnih elemenata u projektnoj dokumentaciji i na gradilištu. 
Razumijevanje funkcije konstruktivnih elemenata i razlikovanje nosivih od nenosivih dijelova objekta 
omogućava učenicima lakšu identifikaciju elemenata u projektnoj dokumentaciji i na gradilištu. Kroz 
proučavanje organizacije prostora zgrade, učenici stiču znanja o funkcionalnom rasporedu prostorija i 
faktorima koji utiču na njihovu organizaciju. Učenici crtaju zidne otvore i ventilacione kanale gdje uče 
grafičkom prikazivanju otvora, ventilacionih kanala, načinu pravilnog uzimanja mjera na otvorima, 
konstruktivnim karakteristikama otvora, značaju ventilacionih kanala u objektu.  

 Srednje I 

Godine učenja i podučavanja predmeta: 1 

PK4 – Odgojno-obrazovni ishodi 

Korisno je koristiti video materijale koji demonstriraju radne procese kod izgradnje objekta te sigurnosne 
mjere.  
 
Mogućnost ostvarivanja međupredmetne povezanosti – međupredmetne korelacije 
 
Za efikasnije usvajanje i primjenu znanja u nastavnom procesu, moguće je ostvariti međupredmetnu 
povezanost sa nastavnim predmetima Matematika u struci, Građevinski materijali, Organizacija građenja, 
Tehnologija zanimanja i Poduzetništvo. Nastavni predmet Matematika u struci omogućava učenicima 
primjenu matematičkih metoda u analizi tehnoloških procesa. Kroz matematiku, učenici razvijaju vještine 
prostorne geometrije, te sposobnost izračunavanja dimenzija, količina materijala i drugih ključnih tehničkih 
karakteristika u procesima građenja objekta. Osobine građevinskih materijala pružaju učenicima znanja o 
specifičnim materijalima koji se koriste u izvođenje konstruktivnih sissteme i elemenata. Ovaj nastavni 
predmet omogućava dublje razumijevanje tehničkih zahtjeva za obradu materijala, kako npr. različite vrste 
betona utiču na nosivost armiranobetonskih konstrukcija. 
Također, kroz povezivanje sa nastavnim predmetima Organizacija građenja i Tehnologija zanimanja učenici 
lakše sagledavaju proces izgradnje konkretnog građevinskog objekta, dok Poduzetništvo povezuje 
građevinarstvo sa privredom.  
Ova međupredmetna povezanost omogućava učenicima sveobuhvatno razumijevanje tehnoloških procesa 
obrade i ugradnje građevinskih materijala, uzimajući u obzir tehničke, ekonomske i praktične aspekte. 
 
Mogućnosti odgojnog djelovanja i razvoja ključnih kompetencija – kompetencijski pristup 
 
Učenici razvijaju ličnu i socijalnu kompetenciju kroz odgovornost prema sigurnosti na radu te usvajaju 
principe efikasne komunikacije u timu. Kompetencija za cjeloživotno učenje, kritičko razmišljanje i 
prilagodljivost u građevinskoj industriji razvijaju se kroz analizu novih građevinskih tehnologija i prilagodbu 
promjenama u struci. Učenici se također podstiču na razumijevanje građevinskih  procesa i primjenu 
građevinskih materijala, što doprinosi razvoju poduzetničkog duha i ekonomskog razmišljanja. Učenici 
analiziraju tehničku dokumentaciju, građevinske nacrte i projektne opise, čime razvijaju sposobnost 
razumijevanja stručne terminologije i tehničkih izraza što doprinosi razvoju kompetencija na maternjem 
jeziku. S obzirom na prisustvo stranih materijala, tehnologija i standarda u građevinarstvu, učenici se 
susreću s engleskim i njemačkim terminima u građevinskoj struci te razvijaju kompetencije komuniciranja 
na stranom jeziku. 
 
B.I. 
OPERATIVNI POSLOVI 
Ishodi učenja 
B.I.1. Analizira principe 
temeljenja u odnosu na 
geomehaničke 
karakteristike tla, vrste 
temelja i njihovu 
materijalizaciju. 
 
B.I.2. Objašnjava principe 
hidroizolacije i drenaže 
kroz analizu materijala, 
način upotrebe i tehnike 
izvođenja. 
 
 
 

Indikatori 
B.I.1.1. Opisuje geomehaničke karakteristike tla bitne za temeljenje. 
B.I.1.2. Objašnjava različite vrste temelja i njihovu materijalizaciju. 
B.I.1.3. Crta različite vrste temelja. 
 
 
 
 
B.I.2.1. Objašnjava svrhu i način izrade hidroizolacije u cjelokupnom 
              objektu. 
B.I.2.2. Analizira karakteristike tradicionalnih i savremenih  
             hidroizolacionih materijala. 
B.I.2.3. Objašnjava principe i način izrade drenaže. 
B.I.2.4. Crta različite vrste načina postavljanja hidroizolacije u objektu i 
             drenažu objekta. 

B.I.3. Tumači vrste, 
karakteristike i načine 
izrade međuspratnih 
konstrukcija i podova. 

B.I.3.1. Navodi vrste, karakteristike i načine izrade međuspratnih  
             konstrukcija. 
B.I.3.2. Objašnjava vrste, karakteristike i načine izrade podova. 
B.I.3.3. Crta međuspratnu konstrukciju. 

KLJUČNI SADRŽAJI 

Geomehaničke karakteristike tla; dobra i loša zemljišta; temelji; temeljne stope; temeljne trake; temelji 
samci; roštilj; ploča; šipovi; piloti; kesoni; bunari; grafički radovi; osnova; presjek; detalj hidroizolacije; 
savremeni materijali; tradicionalni materijali; drenaža; međuspratne konstrukcije; stropovi; monolitni 
stropovi; oplata; polumontažni stropovi; montažni stropovi; armirano-betonski stropovi; drveni stropovi; 
fert. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 
Za efikasno usvajanje znanja o operativnim poslovima ključno je koristiti različite nastavne metode koje 
podstiču aktivno učenje. Naglasak treba biti na praktičnoj primjeni kroz rad na konkretnim projektima, 
korištenje shematskih prikaza, multimedijalnih prezentacija, video materijala i izradi maketa te izradom 
grafičkih radova.  
Izvođenje građevinskih radova podrazumijeva upotrebu različitih građevinskih materijala, uključujući 
kamen, opeku, opekarske blokove, drvo, beton, čelik i različite vrste izolacija. Učenike podsticati da istražuju  
osobine materijala, njihovu otpornost na vlagu, temperaturu i hemijske supstance, kao i uticaj okoliša na 
njihovu dugotrajnost. Poseban fokus stavlja se na fizičko-mehaničke karakteristike materijala, poput 
čvrstoće, tvrdoće, otpornosti na habanje, elastičnosti i trajnosti, te njihovu primjenu u građevinskim 
procesima. Analizom ovih osobina učenici razvijaju sposobnost pravilnog izbora materijala u skladu s 
projektnom dokumentacijom, što doprinosi kvalitetnoj i efikasnoj gradnji. Kroz timski rad i praktične 
zadatke, učenici se osposobljavaju za izvođenje operativnih poslova u skladu s tehničkim standardima i 
zahtjevima savremene gradnje.  
Mogućnost ostvarivanja međupredmetne povezanosti – međupredmetne korelacije 
Za efikasnije usvajanje i primjenu znanja u nastavnom procesu, moguće je ostvariti međupredmetnu 
povezanost sa nastavnim predmetima: Matematika u struci, Građevinski materijali, Tehničko crtanje, 
Organizaciju građenja, Tehnologija zanimanja, Poduzetništvo te Historija. 
Kroz izučavanje Matematike u struci, učenici razvijaju vještine prostorne geometrije, te sposobnost 
izračunavanja dimenzija, količina materijala i drugih ključnih tehničkih karakteristika u procesima građenja 
objekta. Osobine građevinskih materijala pružaju učenicima znanja o specifičnim materijalima koji se koriste 
u izvođenje konstruktivnih sistema i elemenata. Povezanost sa nastavnim predmetom Tehničko crtanje 
odvija se kroz izradu grafičkih radova. Također, kroz povezivanje sa nastavnim predmetima Organizacija 
građenja i Tehnologija zanimanja za zidar/fasader/izolater učenici lakše sagledavaju proces izgradnje 
konkretnog građevinskog objekta, dok Poduzetništvo povezuje građevinarstvo sa privredom.  
Povezanost sa nastavnim predmetnom Historija može se provesti kroz upoznavanje različitih arhitektonskih 
konstruktivnih rješenja objekata kroz historiju. 
Ova međupredmetna povezanost omogućava učenicima sveobuhvatno razumijevanje tehnoloških procesa 
obrade i ugradnje građevinskih materijala, uzimajući u obzir tehničke, ekonomske i praktične aspekte. 
Mogućnosti odgojnog djelovanja i razvoja ključnih kompetencija – kompetencijski pristup 
Kroz praktične aktivnosti izrade maketa i grafičkih vježbi učenici stiču tehnička znanja, ovladavaju vještinama 
korištenja materijala te usavršavaju sposobnost čitanja i interpretacije tehničkih crteža. Također, analizom 
i poređenjem tehničkih materijala prema njihovim svojstvima i namjeni učenici produbljuju razumijevanje 
materijalnih procesa i tehničkih standarda. Ova aktivnost doprinosi razvoju matematičke kompetencije i 
kompetencije u nauci, tehnologiji i inženjerstvu. 
Nastavnici imaju važnu ulogu u podsticanju učenika na samostalno osmišljavanje i realizaciju projekata, čime 
se jačaju njihova kreativnost, inicijativa i sposobnost praktične primjene stečenog znanja te se razvijaju 
kompetencije u preduzetništvu i ličnom izražavanju. 

B. II. 
OPERATIVNI POSLOVI 
Ishodi učenja 
B.II.1. Istražuje ulogu, 
vrste, dijelove i način 
izrade stepeništa. 

 
 
 
B.II.2. Tumači funkciju, 
dijelove i načine izrade 
krovišta i krovnih 
pokrova, vrste ravnih 
krovova, njihove 
karakteristike i izradu. 

Indikatori 
B.II.1.1. Objašnjava vrste stepeništa. 
B.II.1.2. Definiše dijelove stepeništa i način njihovog dimenzioniranja. 
B.II.1.3. Razlikuje monolitno, polumontažno i montažno stepenište i  
              način njihove izrade. 
B.II.1.4. Crta stepenište.  

 
B.II.2.1. Objašnjava funkciju, dijelove i način izrade krovišta. 
B.II.2.2. Analizira svrhu, vrstu i način izrade krovnih pokrova. 
B.II.2.3. Objašnjava karakteristike ravnih krovova i način njihove izrade.  
B.II.2.4. Crta drveno krovište i ravni krov. 

 
 

KLJUČNI SADRŽAJI 

Stepenište; dijelovi stepeništa; montažno stepenište; polumontažno stepenište; drveno stepenište; 
krovište; krovni pokrov; ravni krov; prohodni krov; neprohodni krov; klasični ravni krov; obrnuti ravni krov; 
ventilirajući ravni krov; drveni krov; oblici drvene građe; oblici i geometrija drvenih krovova; osnova; 
presjek; karakteristični detalji. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 
 
Preporučuje se posjeta gradilištima kako bi učenici mogli vidjeti različite vrste stepeništa, krovišta i krovnih 
pokrova u realnim uslovima. Učenici analiziraju izvedene primjera stepeništa i krovišta kroz fotografije i 
tehničke crteže uz demonstracije uzoraka građevinskih materijala koji se koriste za izradu stepeništa i 
krovišta. Izrada modela krovišta od drveta ili kartona kako bi vizualizirali konstruktivne principe. Korištenje 
video materijala i animacija na kojima se prikazuju procese izgradnje stepeništa i krovnih konstrukcija 
olakšava razumijevanje složenih elemenata. Crtanje različitih tipova stepeništa, krovišta i ravnih krovova u 
mjerilu s analizom tehničkih crteža i konstruktivnih detalja sa naglaskom na pravilno dimenzioniranje i 
povezivanje elemenata. Grupni zadaci u kojima učenici projektiraju stepenište ili krovnu konstrukciju za 
određeni objekat uz definiranje materijala i načina izrade. 
 
Mogućnost ostvarivanja međupredmetne povezanosti – međupredmetna korelacija 
 
Za efikasnije usvajanje i primjenu znanja u nastavnom procesu, moguće je ostvariti međupredmetnu 
povezanost sa nastavnim predmetima: Matematika u struci, Građevinski materijali, Tehničko crtanje, 
Organizacija građenja, Tehnlogija zanimanja, Poduzetništvo i Historija. Kroz matematiku, učenici razvijaju 
vještine npr. izračunavanje nagiba stepeništa, dimenzionisanje krovnih elemenata i proračun materijala. 
Osobine građevinskih materijala pružaju učenicima znanja o specifičnim materijalima koji se koriste u 
izvođenje konstruktivnih sisteme i elemenata. Ova međupredmetna povezanost omogućava učenicima 
sveobuhvatno razumijevanje tehnoloških procesa obrade i ugradnje građevinskih materijala, uzimajući u 
obzir tehničke, ekonomske i praktične aspekte. Kroz nastavni predmet Poduzetništvo učenici mogu 
razmotriti  kako firme specijaliziranje za krovopokrivačke radove i stepenišne konstrukcije posluju na tržištu 
ili razvoj novih materijala i tehnika u izradi stepeništa i krovišta kao tržišnu priliku. Kroz predmet Organizacija 
građenja analizirati faze izvođenja radova – povezivanje planiranja građevinskih radova sa izradom 

 Srednje II 

Godine učenja i podučavanja predmeta: 2 

stepeništa i krovišta u okviru gradnje objekta te kako se majstori različitih profila (tesari, armirači, 
krovopokrivači) usklađuju u izvođenju radova. Povezivanje uz nastavni predmet Historija može se analizirati 
razvoj stepeništa kroz periode ili kako su se kroz historiju razvijale krovne konstrukcije u zavisnosti od 
materijala i klimatskih uslova. 
 
Mogućnosti odgojnog djelovanja i razvoja ključnih kompetencija – kompetencijski pristup 
 
Koristeći matematičke proračune za dimenzioniranje stepeništa i krovišta te geometrijske principe za 
crtanje i konstrukciju tehničkih crteža učenik razvija matematičke i tehničke kompetencije. Kompetencija za 
učenje se razvija kada učenici samostalno istražuju vrste stepeništa i krovišta, proučavaju literaturu, 
tehničke priručnike i online izvore. Socijalna i građanska kompetencija razvija se kroz razumijevanje važnosti 
pravilne izrade stepeništa i krovišta u sigurnosti i stabilnosti objekta. Razvijaju poduzetničko razmišljanje 
kroz razmatranje tržišta građevinskih materijala i inovacija u krovištima i stepeništima. Učenici proučavaju 
estetske i kulturne aspekte različitih tipova stepeništa i krovišta u historiji arhitekture. 
 
C.II. 
OSIGURANJE KVALITETE 
Ishodi učenja 
C.II.1. Primjenjuje 
standarde za izgradnju 
sigurnih i dugotrajnih 
objekata. 

Indikatori 
C.II.1.1. Objašnjava osnovne principe osiguranja kvaliteta u 
              građevinarstvu i njihovu primjenu u praksi. 
C.II.1.2. Prepoznaje važnost pravilnog odabira građevinskih materijala i 
              njihove otpornosti na različite uticaje. 
C.II.1.3. Povezuje građevinske standarde sa osiguranjem kvaliteta 
               izvedenih radova. 

KLJUČNI SADRŽAJI 

Građevinski standardi; građevinski propisi; osiguranje kvaliteta; odabir građevinskog materijala. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 
Za efikasno usvajanje znanja o osiguranja  kvaliteta  u građevinstvu, ključno je koristiti različite nastavne 
metode koje podstiču aktivno učenje. Naglasak treba biti na praktičnoj primjeni kroz rad na konkretnim 
projektima, korištenje shematskih prikaza, multimedijalnih prezentacija i video materijala. Posebna pažnja 
posvećuje se prepoznavanju važnosti pravilnog odabira građevinskih materijala i njihove otpornosti na 
različite uticaje.  
 
Mogućnost ostvarivanja međupredmetne povezanosti – međupredmetna korelacija 
 
Međupredmetna povezanost omogućava učenicima dublje razumijevanje tehničkih koncepata kroz 
integraciju znanja iz različitih oblasti. Povezivanje tehničkih crteža, mjerenja dimenzija, standarda kvaliteta 
i zakonske regulative sa sadržajima drugih nastavnih predmeta doprinosi razvoju funkcionalnog znanja. 
Učenici koriste znanja iz Poduzetništva, što im omogućava uvid u ekonomske aspekte, uključujući planiranje 
radnih procesa, organizaciju proizvodnje, analizu troškova te poslovnu efikasnost. Kroz ovaj nastavni 
predmet učenici stiču vještine upravljanja resursima i optimizacije procesa s ciljem osiguravanja kvaliteta, 
smanjenja troškova i povećanja konkurentnosti u građevinskoj proizvodnji.  
 
Mogućnosti odgojnog djelovanja i razvoja ključnih kompetencija – kompetencijski pristup 

Učenici usvajaju tehničke kompetencije kroz mjerenje, kontrolu kvaliteta i rad sa tehničkom 
dokumentacijom. Sposobnost prepoznavanja grešaka i donošenja korektivnih mjera jača njihove vještine 
rješavanja problema. Rad s digitalnim alatima unapređuje informatičke vještine. Timski rad u mjerenju i 
kontroli kvaliteta razvija komunikaciju i saradnju. 

D.II. 
ZAŠTITA ZDRAVLJA I ŽIVOTNE OKOLINE 
Ishodi učenja 
D.II.1. Primjenjuje 
ekološki održive prakse u 
građevinarstvu. 

Indikatori 
D.II.1.1. Objašnjava značaj korištenja ekološki prihvatljivih građevinskih 
               materijala i reciklaže građevinskog otpada. 
D.II.1.2. Analizira metode energetske efikasnosti u građevinskim 
               objektima i predlaže održiva rješenja. 
D.II.1.3. Objašnjava važnost pravilnog skladištenja i odlaganja 
               građevinskog otpada u skladu s ekološkim standardima. 

KLJUČNI SADRŽAJI 

Životna okolina; ekološki prihvatljivi građevinski materijali; građevinski otpad; energetska efikasnost; 
skladištenje materijala; ekološki standardi. 

PREPORUKE ZA OSTVARENJE ISHODA 

Mogućnosti efikasnog učenja i podučavanja – metodičke smjernice 

Oblast Zaštita zdravlja i životne sredine u okviru nastavnog predmeta Građevinske konstrukcije 
podrazumijeva primjenu metoda koje osnažuju razumijevanje sigurnosti, zaštiti zdravlja i održivom razvoju 
kroz teorijsku i praktičnu nastavu. Pravilna upotreba zaštitne opreme na gradilištu, kao i strogo pridržavanje 
sigurnosnih propisa, kod učenika razvija odgovornost i profesionalni pristup radu. Interaktivni pristupi 
omogućavaju bolje razumijevanje i primjenu sigurnosnih i ekoloških mjera. Ključan dio nastave je analiza 
konkretnih nesreća i ekoloških incidenata kako bi učenici uočili posljedice nepridržavanja propisanih 
standarda. Česte su zablude, poput potcjenjivanja značaja zaštitne opreme ili ekoloških mjera, koje se mogu 
prevazići demonstracijom zaštitne opreme i terenskom nastavom na gradilištu.  

Mogućnost ostvarivanja međupredmetne povezanosti – međupredmetna korelacija 

Moguće je ostvariti međupredmetnu povezanost sa svim stručnim predmetima. Tokom pohađanja 
Praktične nastave, učenici primjenjuju teorijska znanja u radnom okruženju, gdje razvijaju vještine vezane 
za primjenu sigurnosnih i ekoloških mjera, te pravilno rukovanje opremom u skladu s ekološkim 
standardima i zakonodavstvom. 

Mogućnosti odgojnog djelovanja i razvoja ključnih kompetencija – kompetencijski pristup 

Kroz praktičnu nastavu, učenici će naučiti kako koristiti i objašnjavati terminologiju koja se odnosi na 
ekološke materijale, reciklažu i održivost, što poboljšava njihove vještine verbalne i pisane komunikacije. 
Kroz radne zadatke, učenici će razviti sposobnosti prepoznavanja tržišnih potreba za održivim građevinskim 
praksama i predlaganje rješenja koja zadovoljavaju ekološke i ekonomske zahtjeve tržišta. Razvoj socijalne 
i građanske kompetencije učenici razvijaju shvatajući važnost zakonodavnih okvira i ekoloških standarda, 
čime će postati svjesni svog društvenog i ekološkog utjecaja u svakodnevnim odlukama vezanim za 
građevinsku industriju. Kompetencija za učenje kako učiti kod učenika se razvija da mogu tražiti, analizirati 
i primjenjivati nove informacije u kontekstu građevinskih i ekoloških izazova. 

Kod nastavnog predmeta Građevinske konstrukcije nastavnik usmjerava proces učenja postavljanjem pravila i 

redoslijeda kako bi učenici stekli osnovna teorijska i praktična znanja vezana za konstrukciju objekta, 

funkcionalnost konstruktivnih sistema i elemenata objekta.  

Kako bi se održao interes učenika i omogućilo efikasno usvajanje znanja, nastava se temelji na raznolikim 

metodama rada, uključujući: 

- grafičke vježbe, 

- mentalne mape, 

- demonstracije, 

- grupni i projektni radovi, 

- izrada modela npr. model krovišta, konstruktivni sistemi… 

- terenska nastava, 

- izrada prezentacija i samostalnih radova, 

- analiza video zapisa (snimci izvođenja građevinskih radova). 

Prilikom projektnih radova, prezentacija i sličnih samostalnih radova, potrebno je utvrditi kriterije uspješnosti 

(definisati konkretne kriterije, npr. preciznost nacrta, tačnost primjene standarda, funkcionalnost izrađenih 

maketa) kako bi podučavanje i učenje bilo svrsishodno. 

Za efikasno učenje i podučavanje preporučuje se korištenje npr. primjer temeljenja na projektima uz upotrebu 

shematskih prikaza i prezentacija. Također, rad na projektima može obuhvatiti analize temelja na različitim 

vrstama tla. 

Koncepcija učenja i podučavanja ovog nastavnog predmeta kombinira teorijska i praktična znanja, s posebnim 

naglaskom na posjetu gradilištu. Učenje se također usmjerava na preciznost, odgovornost, logičko razmišljanje 

u analizi konstruktivnih sistema i elemenata, prenosu opterećenja na temelje i nosivo tlo te sposobnost 

timskog rada. Posebna pažnja posvećuje se svijesti o pravilnom upravljanju građevinskim otpadom, 

selektivnom odlaganju, recikliranju i smanjenju negativnog uticaja na okoliš uz slikovite primjere kako se 

pojedini građevinski otpad odlaže, da li je to u sklopu gradilišta ili ga odlaže pojedinac. Primjeri dobre prakse 

uključuju ponovnu upotrebu betonskog otpada kao agregata u novim konstrukcijama, recikliranje čeličnih i 

aluminijskih elemenata, korištenje ekološki prihvatljivih termoizolacionih materijala i sl. 

Učenici izrađuju grafičke nacrte. Kroz međupredmetnu povezanost sa nastavnim predmetom Organizacija 

građenja mogu analizirati vrijeme izvođenja drenaže, hidroizolacije te međuspratnih konstrukcija i podova u 

procesu izgradnje objekta te krovišta. Poveznica sa nastavnim predmetom Građevinski materijali može biti 

analiza materijala za hidroizolaciju i drenažu, kao i njihove prednosti i mane te materijala korištenih za 

međuspratne konstrukcije i podove (navesti primjere materijala, npr. XPS izolacija, polimer-bitumenske 

membrane, armirani beton). 

Nastava se oslanja na aktivno uključivanje učenika u proces učenja. Učenici se potiču da istražuju, analiziraju i 

kritički promišljaju (npr. debatne aktivnosti, studije slučaja, istraživački radovi), što im omogućava da usvojeno 

znanje primjenjuju u rješavanju stvarnih problema.   

  

PK5 – Učenje i podučavanje 

Vrednovanje u nastavi Građevinskih konstrukcija igra veliku ulogu u procjeni kompetencija učenika, 

omogućavajući nastavnicima da prate njihov napredak i pruže povratne informacije. Kroz kombinaciju 

formativnog, sumativnog i vrednovanja kao učenja, osigurava se cjelovita procjena stečenih znanja i vještina. 

Proces vrednovanja u predmetu Građevinske konstrukcije temelji se: 

Formativno vrednovanje – kontinuirano praćenje napretka učenika kroz povratne informacije, prilagođavanje 

nastavnog procesa i podsticanje aktivnog učešća u vlastitom učenju. 

Primjer:  

1. Povratna informacija na grafičke vježbe 

Nakon što učenici izrade tehnički crtež (npr. presjek zida), nastavnik daje konstruktivne komentare o tačnosti 

mjera, upotrebi linija i razumijevanju konstruktivnih elemenata. 

Učenici dobijaju priliku da isprave greške prije konačne ocjene. 

2. Diskusija i refleksija nakon praktične vježbe 

Nakon analize nacrta konstrukcije, učenici u malim grupama razgovaraju o mogućim poboljšanjima i izazovima 

s kojima su se susreli. 

Nastavnik postavlja pitanja poput: Koji su ključni faktori stabilnosti ove konstrukcije? Kako biste riješili problem 

nosivosti? 

3. Exit ticket (izlaznica) 

Na kraju časa učenici na papiriću odgovaraju na pitanje: Koji je glavni princip prenošenja opterećenja kod 

skeletnih konstrukcija? 

Nastavnik analizira odgovore i prilagođava naredni čas prema razumijevanju učenika. 

4. Peer assessment (međusobno ocjenjivanje) 

Učenici razmjenjuju radove (npr. nacrt veze konstruktivnih elemenata) i koriste kriterije za ocjenjivanje kako 

bi pružili povratne informacije svojim kolegama. 

6. Vođenje dnevnika učenja 

Učenici vode kratke bilješke o tome šta su naučili na času i s kojim su pojmovima imali poteškoća. Nastavnik 

koristi te informacije za dalju podršku učenicima. 

Vrednovanje u predmetu Građevinske konstrukcije obuhvata više aspekata, koji omogućavaju sveobuhvatnu 

procjenu kompetencija učenika: 

 teorijska znanja – provjera poznavanja konstrukcija, materijala, pravnih regulativa i sigurnosnih 
standarda. 

 praktične vještine – izrada obaveznih grafičkih vježbi,  

PK6 – Vrednovanje u predmetnom kurikulumu 

 primjena znanja i rješavanje problema – analiza realnih građevinskih situacija kroz studije slučaja i 
projektne zadatke. 

 timska i individualna odgovornost – rad u grupnim i individualnim zadacima u cilju razvoja saradnje i 
samostalnosti. 

4. Metode vrednovanja 

Za procjenu kompetencija učenika koriste se različite metode vrednovanja: 

- Pisani i usmeni testovi – provjera teorijskih znanja i razumijevanja građevinskih principa. 

- Grafičke radove– obavezne  grafičke vježbe, 

- Portfoliji i samovrednovanje – dokumentovanje vlastitih radova i napretka radi razvijanja svijesti o 

vlastitim kompetencijama. 

Tokom školske godine, učenici su obavezni realizovati sve, najmanje šest grafičkih radova.  

 

 


